
Frå ”Ein kropp”. Foto: Ulrik Jantzen
Forslag til solidaritetsgudsteneste
”Advent – hald lovnadene!”
Til kyrkjelydar i Noreg
Vi nærmar oss 1. desember, som er verdsaidsdagen. 

Som kyrkjer i Noreg har vi eit ansvar for å ta opp denne utfordringa. Vi blir oppmoda om å markere dagen ved ei aktiv handling, t.d. ei gudsteneste eller eit møte. 

Mange stader i landet har det vorte tradisjon å markere dagen med ei solidaritetsgudsteneste som er laga i samarbeid med hiv- og aidsramma i nærmiljøet. I år fell 1. desember på ein laurdag – like før 1. søndag i advent. 
Gudstenesteforslaget er hovudsakleg tenkt brukt i ei eiga gudsteneste for å markere verdsaidsdagen 1. desember. Men ein kan òg leggje det til rette slik at det høver på 2. søndag i advent, freds- og menneskerettssøndagen, då evangelieteksten (Luk 21, 25–36) er henta frå 2. s. i advent, 2. tekstrekkja. Denne søndagen kan ein gjerne kome inn på hiv- og aidstematikken – og det kan òg handle om korleis vi som kristne kan ta del i oppfyllinga av Guds lovnader.

Nedanfor finn de eit forslag til gudstenestemateriell ut frå temaet ”Advent – hald lovnadene”. Materiellet er omsett og omarbeidd etter eit forslag frå Ecumenical Advocacy Alliance (EAA) – den økumeniske organisasjonen i Genève, som særleg arbeider med kyrkjeleg tilnærming til hiv- og aidsproblematikken, òg gjennom bibelstudium og gudstenestefeiringar. 
T.: Terry Mc Arthur. O.: Estrid Hessellund. Nynorsk: Norunn Stendal Aksnes
EAA støttar òg den verdsvide aidskampanjen 2005–2010 ”Stop AIDS. Keep the Promise”, der politikarar og kyrkjeleiarar blir oppmoda om å halde lovnadene sine når det gjeld aids (kampen for tilgang til medisinar, kampen mot stigmatisering, kampen for betre støtte og omsorg osv.) . 

Lat dette vere eit utgangspunkt for arbeidet med eit lokalt arrangement der de bur – gjerne i samarbeid med hiv- og aidsramma i nærmiljøet. Bruk det som de kan bruke, legg til og gjer endringar slik at det passar best mogeleg i dykkar samanheng. Inviter gjerne ein kyrkjeleiar/biskop til å vere med på gudstenesta der det er naturleg.
Innhald:

A. Gudstenesteforslag

B. Annan informasjon

Vi ønskjer Guds velsigning over markeringa av verdsaidsdagen 2007!

Ørnulf Steen, Noregs Kristne Råd

Sven Oppegaard, Mellomkyrkjeleg råd

Estrid Hessellund, Den norske kyrkjas nord–sør-informasjon (KUI)

A: Gudsteneste
”Advent – hald lovnadene!”

Vi oppmodar om at de i god tid før gudstenesta set i gang ei innsamling av medisinglas i kyrkjelyden.
1. Preludium

2. Inngangsord

L:
Sjå, dagar skal koma, lyder ordet frå Herren, då eg oppfyller den gode lovnaden eg gav.
A:
Kom, Immanuel, kom.

L:
Eg lèt ein rettferdig renning veksa fram i Davids-ætta. Han skal gjera rett og rettferd i landet.
A:
Kom, Immanuel, kom.
L:
Mitt folk skal verta frelst og leva trygt.

A:
Kom, Immanuel, kom. Oppfyll lovnaden din.







(etter Jer 33,14–16)

Under forspelet til salmen kjem ein person inn med ei korg tomme medisinglas.

3. Salme: Gjer døri høg, gjer porten vid (NoS 6 v. 1–3)
4. Kyrie
1. lesar lyfter opp eit tomt medisinglas:
Gud, du som skaper håp,
når kjem den dagen då alle som lever med hiv,
får den behandlinga, støtta og omsorga dei treng for å leve eit godt og verdig liv?
Ev. song av kyrieomkvede (S 97, 154, 155; Syng håp 10, 29, 30)
2. lesar lyfter opp eit anna tomt medisinglas.
Når kjem den dagen då ingen born blir fødde med hiv
fordi mora får medisin
som hindrar at fosteret blir hivsmitta?

Ev. song av kyrieomkvede (S 97, 154, 155; Syng håp 10, 29, 30)

3. lesar lyfter opp endå eit tomt medisinglas:

Når kjem den dagen då born skal få sleppe å sjå at far deira døyr 
fordi det ikkje fanst helsesyster til å gi han råd om medisineringa?
Ev. song av kyrieomkvede (S 97, 154, 155; Syng håp 10, 29, 30)

1. lesar: Når vil regjeringane halde det dei lovar?

2. lesar: Når vil kyrkjeleiarane halde det dei lovar?

3. lesar: Når vil eg halde lovnaden om å elske nesten min som eg elskar meg sjølv?

1.
lesar: Når vil du Gud oppfylle din lovnad om rett og rettferd?

Korga med medisinglas blir sett på alteret.

Songrespons: Å kom, å kom, Immanuel (NoS 3 vers 1 og 2)
2. lesar: Høyrer du den einsame klaga frå dei utestengde,


gråten frå ungjenta som aldri meir får ta far sin i handa?

Høyrer du ropet frå tenåringen som må oppdra systrene og brørne sine?

Ser du desperasjonen hos bestemora med ansvar for ti barneborn?
Ser du dei som opplever berre tap, berre sorg, berre tomme lovnader?
1. lesar:
 Når vil medisinprodusentane halde det dei lovar?

2. lesar:
Når vil legane og sjukepleiarane halde det dei lover?

3. lesar:
Når vil statar og private donorar halde det dei lovar?

4. lesar:
Når vil du Gud oppfylle dine lovnader, så folket ditt kan bli frelst?

1. lesar plukkar opp eit par medisinglas og kyler dei rasande i eit hjørne.
Songrespons: Å kom, å kom, Immanuel (NoS 3 vers 3)
3.
lesar:
Ser du dei mørke dødsskuggane som truar
dei jentene og døtrene som sel seg sjølv for å kjøpe mat,

dei som uroar seg for kva som vil skje med borna deira,

dei som græt om natta og ventar på hjelp?
1. lesar:
Når vil prestane og forkynnarane halde det dei lovar?
2. lesar:
Når vil kyrkjene halde det dei lovar?

3. lesar:
Når vil eg halde det eg har lova?

1. lesar:
Når vil du Gud oppfylle din lovnad om å la folket ditt få leve trygt?

2. lesar hiv nokre av medisinglasa frå alteret ned på golvet.

Songrespons: Å kom, å kom, Immanuel (NoS 3 vers 4)
5. Lesing frå GT: Jeremia 33,14–16

Sjå, dagar skal koma, lyder ordet frå Herren, då eg oppfyller den gode lovnaden eg gav Israel og Juda. I dei dagar, når den tid kjem, lèt eg ein rettferdig renning veksa fram i Davids-ætta. Han skal gjera rett og rettferd i landet. I dei dagane skal Juda verta frelst og Jerusalem bu trygt. Og dette er namnet byen skal få: «Herren, vår rettferd».

6. Veksellesing (etter Salme 25,1–10)
L: 
Herre,
A: 
eg lyfter mi sjel til deg,

L:
eg set mi lit til deg, min Gud.
A:
Lat meg ikkje verta til skammar.

L:
Lat meg ikkje verta til skammar,
A:
lat ikkje mine fiendar triumfera over meg!

 L: Lat ikkje dei som ventar på deg, verta til skammar,
 A:
lat berre dei verta til skammar som ber seg trulaust åt – til ingen nytte.

 L:
Herre, syn meg dine vegar,
 A:
og lær meg dine stigar!

 L:
Lat meg få ferdast i di sanning; lær meg, Gud, for du er min frelsar!
 A:
Eg ventar dagen lang på deg.

Liturgen ventar nokre augneblinkar før han/ho held fram:
L:
Eg ventar dagen lang på deg.
A:
Eg ventar dagen lang på deg.

L:
Kom i hug di miskunn, Herre,
A:
di miskunn, Herre,
L:
og dine velgjerningar;
A:
dine velgjerningar,
L:
for dei er frå evig tid.

A:
Kom ikkje i hug min ungdoms synder og mine misgjerningar.
L:
Kom meg i hug i din truskap, Herre,
A:
for din godhug skuld.

L:
God og rettvis er Herren;
A:
difor viser han syndarar vegen.

L:
Han leier dei arme til det som er rett,
A:
og lærer dei hjelpelause sin veg.

L:
Alle Herrens stigar er miskunn og truskap
A:
mot dei som held hans pakt og hans bod.
7. Epistellesing: 1. Tess 3,9–13
Korleis kan vi så takka Gud for dykk som vi burde, takka for all den gleda som fyller oss for Guds andlet, den gleda som de har gjeve oss? Natt og dag bed vi inderleg om å få sjå dykk att, andlet til andlet, og bøta på det som enno manglar i trua dykkar.
Må Gud sjølv, vår Far, og Jesus, vår Herre, styra vår veg til dykk! Og måtte Herren la dykkar kjærleik til kvarandre, og til alle menneske, få veksa og bli overstrøymande rik, slik som vår kjærleik til dykk! Slik skal han styrkja hjarta dykkar, så de skal stå ulastelege og heilage for Gud, vår Far, når vår Herre Jesus kjem med alle sine heilage.
8. Song – Halleluja (S 97 nr. 192, 193 eller 194)

9. Evangelielesing: Luk 21,25–36 (tekst til 2. s. i advent, 2. tekstrekkja)
«Det skal syna seg teikn i sol og måne og stjerner, og på jorda skal folka bli gripne av redsle og rådløyse i larmen frå hav og brotsjøar. Folk skal forgå av redsle og gru for det som kjem over jorda. For kreftene i himmelrommet skal bli rokka. Då skal dei sjå Menneskesonen koma i sky med stor makt og herlegdom. Men når dette tek til å henda, skal de retta dykk opp og lyfta hovudet! For då skal de snart setjast fri.» 

Lær av fikentreet! 
Så fortalde han dei ei likning:
 «Sjå på fikentreet og alle andre tre! Når lauvet sprett, då veit de av dykk sjølve at sommaren er nær. Like eins veit de at Guds rike er nær når de ser at dette hender. Sanneleg, eg seier dykk: Denne ætta skal ikkje forgå før alt dette hender. Himmel og jord skal forgå, men mine ord skal aldri forgå. 

Vak og be! 
Ta dykk i vare og lat ikkje hjartet dykkar tyngjast av svir og drikk og sorgene i dagleglivet, så den dagen kjem like uventa på dykk som ei snare. For den dagen skal koma over alle som bur på jorda. Vak kvar tid og stund og be om styrke til å koma velberga frå alt det som skal henda, og bli ståande framfor Menneskesonen.»
10. Preike
11. Salme (forslag): Jeg løfter opp til Gud min sang (NoS 14)

Under salmen sender de rundt korga med medisinglas i kyrkjelyden. Dersom de har rikeleg med tomme medisinglas, deler de ut ei til kvar.

12. Syndevedkjenning og tilgiving
L: ” Folka skal bli gripne av redsle og rådløyse i larmen frå hav og brotsjøar,” sa Jesus. I staden for å stå opp, lyfte hovudet og peike mot utløysinga som kjem, gir vi ofte redsla overtaket og lèt oss uroe over mange ting i livet. Vi greier ikkje å lite på at Guds rike er nær. Vi kjenner oss tomme i møte med Guds Ande og Guds ord. Med den tomme pilleøskja i handa – lat oss vere stille, lat Gud ta hand om tomrommet i oss, redsla og den synda som held tak i oss.

Stille
Bøn
A: Nådige Gud, 
vi vedkjenner for deg at vi er fanga i synd og ikkje kan frigjere oss sjølv.
Vi har forsømt å leve ut kjærleiken til kvarandre.

Vi har forsømt å leve ut kjærleiken til dei som lever med hiv og aids.
Vi har forsømt å halde det vi har lova deg.

Tilgi oss og set oss fri så vi opnar oss for din vilje.

Lat oss få puste i din ande,

så verda kan sjå at ditt rike er kome nær

gjennom Jesus Kristus. Amen.
Songrespons: Å Gud, høyr vår bøn (S 97 nr. 161) eller Herre, Herre, miskunne deg over oss (Syng håp 12)

Tilgivingsord
L: Guds lovnader er ikkje tomme.

Gud rekkjer oss si hand med tilgiving og forløysing.
Jesus Kristus er komen for å frelse syndarar.
I han har vi fått nytt liv. Det har vi hans ord på.
13. Fredshelsing
14. Truvedkjenning
15. Forbøn
L: Som eit folk med lovnader frå Gud ber vi for verda vår og alle som lid naud:

1. lesar
Rettferdige Gud,

lat ikkje dei som lit på deg, bli gjort til skammar
sjølv om dei er usikre og urolege for hivstatusen sin,

sjølv om dei er redde for å sjå sanninga i auga,

sjølv om dei ønskjer å skjule hivstatusen sin.

2. lesar
Lat ikkje dei bli gjort til skammar
som har samla mot til å fortelje sanninga,

som kjempar med vreiden sin og med redsla,

men som set si lit til deg.
3. lesar
Trøyst dei som sørgjer,

ber dei svake,

gi lækjedom til dei som ikkje har medisin,

og tolmod til dei som kan halde virus og bakteriar i sjakk med piller.

Lat ikkje nokon av dine born bli gjort til skammar.

Her kan de leggje til bøner for andre menneske og andre aktuelle tema.

16. Ofring til eit aidsrelatert prosjekt (via Kyrkjas Naudhjelp, HivNorge, ein misjonsorganisasjon eller anna.)

17. Salme: Thuma mina / Herre, send meg (S 97 nr. 174)
18. Utsendingsbøn
Dersom de lèt folk ta med medisinglasa heim, kan de informere om at dei ev. kan brukast i adventstida. Sjå idear nedanfor.

L: 
Livsens Gud,


du rause Gud.


I din visdom gjer du oss til ein del av dine lovnader.


I di rettferd kallar du oss til å vitne om at utløysingsdagen er nær.


Når vi fyller desse medisinglasa med gåver (eller kva folk er bedne om å gjere),

gjer oss til vitne om kjærleiken for dei som treng medisin,

dei som pillene vil bli ei redning for
· ei redning til å kunne arbeide
· ei redning til å drøyme om ei framtid

· ei redning til å ta seg av borna sine
· ei redning til å vere nær og øm
· ei redning til å elske, ei redning til å leve.

Vi ber i namnet til Jesus Kristus, vår frelsar. Amen.

19. Velsigninga
20. Salme: Kom, konge, kom i morgenglans (NoS 19) eller ein annan passande salme.
Nokre idear til korleis de kan bruke medisinglasa i adventstida
1. Lat gudstenestedeltakarane ta med seg medisinglasa heim og oppmod dei om å bruke glaset til å samle inn pengar til eit aidsrelatert prosjekt i advents- og juletida.
2. Medisinglasa kan òg brukast til skrivne bøner for dei som lever med hiv og aids. Glasa kan leverast i kyrkja ved eit seinare høve. OBS: Hugs å ikkje nemne namn i desse bønene. Alle har rett til å vere anonyme eller å fortelje historia si når og dersom dei vil.

3. Ein kan òg dekorere medisinglasa med aidssløyfe og bruke dei som pynt/påminning på juletreet – heime eller i kyrkja.

B. Annan informasjon

Norden–FOCCISA

er eit samarbeid mellom kyrkjene i Norden og kyrkjene i det sørlege Afrika (Fellowship of Christian Councils in the Southern Africa).

Éin kropp-materiellet

er nord–sør-refleksjonar i møte med hiv og aids utarbeidd av ei gruppe i Norden–FOCCISA-samarbeidet (Zambia, Mosambik, Danmark og Noreg). Materiellet skal brukast som eit verktøy til å motverke stigmatisering og diskriminering i kyrkjeleg samanheng. Det inneheld erfarings- og bibelbaserte opplegg innanfor desse temaa:
· Gudsbilete
· Seksualitet

· Kyrkja som inkluderande fellesskap

Éin kropp, bind 1 er ei samling refleksjonar om dei utfordringane som hivrelaterte stigma stiller til kyrkjene.

Bind 2 inneheld ressursar for bøn, liturgi, gudsteneste og bibelstudium i tillegg til personlege vitnemål frå menneske som lever med hiv eller aids.

Materiellet er òg svært relevant for andre former for stigmatisering i kyrkjeleg samanheng.

Dei som ønskjer meir informasjon om dette materiellet, kan vende seg til Noregs Kristne Råd: tlf. 23 08 13 00 eller jbs@norkr.no tlf. 23 08 13 06 (Jan Bjarne Sødal). 

Prisen for begge hefta er 100 kr + porto.

”Positiv”

– samtaleopplegg for ungdom om hiv og aids, seksualitet og stempling.

Dette er ei bok om stempling, seksualitet, hiv og aids. Boka er ein invitasjon til opne samtalar og ei kjelde til kunnskap, forståing og respekt i møte med menneske som er ramma av hiv og aids nasjonalt og globalt.
Boka er skriven for ungdomsleiarar som er knytte til kyrkjene eller dei kristne organisasjonane.
Ho er laga på grunnlag av vedtak i Den norske kyrkja – på Kyrkjemøtet 2003 og Ungdommens kyrkjemøte 2004. 

Boka er utgitt på Verbum Forlag av Den norske kyrkja (KUI og Mellomkyrkjeleg råd), Kyrkjas Naudhjelp, Noregs kristne råd i samarbeid med Aksept, Changemaker, Frelsesarmeen, KFUK/KFUM Global og HivNorge.

Meir informasjon: www.kui.no. eller estrid.hessellund@kirken.no eller tlf. 23 08 12 76.

Heftet kostar 100 kr.

Ecumenical Advocacy Allianse

Meir informasjon på www.worldaidscampaign.org og www.e-alliance.ch

